
KIRISH 

Zamonaviy lingvistikada kelib chiqishi turli bo‘lgan tillar orasidagi 

o‘xshashliklar va farqlarni tushuntiradigan ko‘plab samarali metodlar qo‘llanmoqda. 

Tilshunoslik hamda tillarni o‘qitish metodikasining dolzarb masalalari tillarning 

umumiy tipologiyasini o‘rganish orqali hal etiladi.  

O‘zbek tilini rus tilida ta’lim oladigan o‘quvchi-talabalarga o‘qitish, 

shuningdek, ushbu ikki tilni qiyoslashga qaratilgan ilmiy tadqiqotlar bilan 

shug‘ullanish uchun nafaqat ushbu ikki tilni mukammal bilish, balki til o‘qitish 

jarayonining muammolarini ta’lim oluvchilarning ona tili xususiyatlari bilan 

qiyoslagan holda, oldindan ko‘ra olish va yechimini topa bilish talab qilinadi.  

 “O‘zbek va rus tillarining qiyosiy tipologiyasi” o‘quv qo‘llanmasi oliy ta’lim 

muassasalari talabalarini ilmiy-pedagogik faoliyat yuritishga tayyorlashga xizmat 

qiladi. Uning maqsadi bo‘lajak mutaxassislarda kelib chiqishi turli bo‘lgan tillarning 

tipologiyasini bilish, til universaliyalari haqida tasavvurga ega bo‘lish, o‘zbek va rus 

tillarini qiyosiy-tarixiy metod yordamida tadqiq etish, qiyosiy tipologiyaning ilg‘or 

metodlarini pedagogik amaliyotda qo‘llash ko‘nikma-malakalarini shakllantirishdan 

iborat. Shuningdek, ushbu qo‘llanma talabalarni nazariy va amaliy bilimlar bilan 

qurollantirish, qiyosiy tahlil masalalari bo‘yicha ularning bilim, ko‘nikma va 

malakalarini shakllantirish vazifalarini bajaradi. 

O‘zbek va rus tillarining fonetik, leksik va grammatik tipologiyasini o‘rganish 

o‘zga tilli guruhlarda o‘zbek tilini o‘qitishning samaradorligini oshiruvchi metodlar 

haqida tushuncha hosil qilish, qiyosiy tipologiyaga oid ko‘nikma hamda malakalarni 

shakllantirishda amaliy va nazariy yordam beradi.  

 O‘quv qo‘llanma 3 ta bo‘lim va 30 ta mavzudan iborat. Unga nazariy va 

metodik materiallar, mavzularga oid asosiy tushunchalar va terminlar, mavzular 

bo‘yicha savol hamda topshiriqlar, tipologiyaga oid terminlarning qisqa lug‘ati 

kiritilgan. 

